MARCUS PAULUS VENETUS

De regionibus orientalibus libri III

(ed. Georgius Schulz AD  1671)

LIBER PRIMUS

CAPUT I

Quomodo Nicolaus Paulus et Mattheus Paulus, fratres, in Orientem concesserunt

Balduino principe inclito regni Constantinopolitani sceptra tenente, anno scilicet ab incarnatione domini M CC LXIX, duo viri nobiles et prudentes e carissima Paulina familia nati, cives Veneti, navem variis onerantes mercibus communi consensu Venetiis solventes prospero vento et Deo ducatum felicem praestante sulcarunt mare mediterraneum et per angustas Bospori fauces contendentes Constantinopolim pervenerunt. Illic cum paucis quievissent diebus, iterum velis ventum dantes traiecerunt Pontum Euxinum appuleruntque ad portum civitatis Armeniae, quae Soldadia appellatur, et praeparantes iocalia pretiosa curiam cuiusdam regis magni Tartarorum Barka dicti ingressi illi obtulerunt quicquid optimum habebebant. Ille vero gratissima et libere oblata munera non aspernans vicissim placido illos suscipiens vultu multo maiora tribuit quam illi contulerunt.

Per annum autem cum illo commorantes rege Venetias redire sategerunt. Et cum id molirentur, subito inter regem Barka et alium quempiam Tartaricum regem, Allau nomine, lis oboritur cruenta et aliquamdiu inter se confligentes exercitu Barkae devicto fors regi Allau victoriam concessit. Sicque memorati fratres bellorum saeviente tumultu praepediti varia captant consilia, quam eligant viam, per quam vitae sublato discrimine in patriam revertantur: tandem iudicant per varias itinerum ambages circuire regnum Barkae et furentes evadere manus; et id tentantes pervenerunt ad civitatem quandem Guthacam nomine, a qua ultra progressi Tigrim traiciunt et XVII diaetas facientes in deserto quodam magno, in quo neque habitatores neque oppida invneiuntur ad Bocharam civitatem Persidis insignem profecti sunt; praesidente illi Barach rege: ibique annis tribus manserunt.

CAPUT II

Qualiter adierunt curiam regis magni Tartarorum

Eo tempore vir quidam gravis et insignis a rege Allau ad maximum Tartarorum Regem destinatus Bocharam pernoctaturus venit et illic praefatos viros inveniens, qui iam linguam Tartaricam erant edocti, supra modum hilaris efficitur, cogitatque quomodo persuadeat, ut secum ducat hos occidentales viros, inter Latinos natos ad praesentiam maximi Tartarorum Imperatoris, sciens se illi in hoc gratificaturum et nihilominus viros debito suscipiendos honore et largis donandos muneribus potissimum cum iam ex multiplici colloquio gratissimos ipsorum explorasset mores. Viri igitur illi advertentes se non facile et absque periculo posse domum reverti, inito consilio memorato adhaerent ambasiatori iterque cum illo suscipiunt ad Tartarorum imperatorem comites habentes quosdam alios Christianos, quos secum e Venetiis duxerant; et solventes a loco Bochara post multos transactos menses perveniunt ad maximum omnium Tartarorum regem, Cublai vocatum, quem etiam magnum Cham appellant, hoc est magnum regem regum. Porro quod tam prolixum tempus imsumpserunt, donec ad magnum venirent Cham, aliud in causa non fuit, quam quod in frigidissimis regionibus Aquilonem versus nives plurimas et aquarum inundationes invenerunt, quae viam illis praecluserunt.

CAPUT III

Quanta humanitate a magno Cham suscepti sunt

Adducti igitur ante conspectum magni Imperatoris Cham perbenigne ab eo suscepti sunt. Interrogavit autem eos de multis, utpote de regionibus occidentalibus, de Imperatore Romano atque aliis regibus et principibus, qualiter sese gererent in regimine et rebus bellicis; quo pacto pax, iustitia et concordia inter eos constarent; item quales mores et vivendi ritus essent apud Latinos; et praesertim qualis esset nostra Christiana religio, qualisque Papa summus illius moderator. Et adhuc memorati viri singillatim respondesntes eo imperatorem suis deduxerunt verbis, ut libenter illis auscultaret et saepe ad se introduci iuberet.

CAPUT IV

Mittuntur a magno Cham dicti viri ad pontificem Romanum

Quadam itaque die magnus Cham cum regni sui principibus inito consilio rogat Latinos, ut nomine suo ad Papam proficiscentes una cum barone quodam, Gogaca nomine, viro aulico et optimo, [atque] apud illum agant, ut centum viros sapientes et in lege Christiana doctos ad se dirigat, qui sapientibus suis ostendere possint, Christianorum fidem ceteris omnibus sectis praeferendam atque unicam salutis esse viam, quodque dii Tartarorum essent daemones, qui Orientalibus in sui cultura imposuissent. Nam cum is imperator multa audivisset de fide catholica et interim adverteret, quam mordicus sui sapientes conarentur suam defendere fidem, in ambiguo positus nesciebat, cui tuto animum suum inclinaret, quamve ut veram amplexaretur viam.

Illi itaque debitam regiae maiestati exhibentes reverentiam pollicentur se commissa fideliter exsecuturos et litteras, quas ab eo Romano Pontifici offerendas acceperint, praesentaturos. Ipse vero tabulam auream signo regali sculptam et insignitam iuxta imperii sui consuetudinem illis tradi iubet, quam commeatus loco secum per totum eius imperium deferentes ubique a provinciarum et civitatum rectoribus per loca discriminosa salvi deducerentur atque expensas ab eisdem reciperent et, quacumque tandem re opus in itinere haberent, illis imperatoris nomine suppeditaretur.

Rogabat quoque eos imperator, ut nonnihil de oleo lampadis, quae iuxta dominicum sepulchrum Jerosolymis (sic) ardebat, sibi in reditu deferrent; credens sibi illud non parum profuturum, si Christus mundi esset Salvator. Illi igitur imperatori valedicentes arripiunt iter litteras et auream tabulam secum deferentes.

Cumque XX diaetas equitando peregissent, Gogacal, qui illis ab imperatore associatus erat, graviter aegrotare coepit. Unde consilio inito eo illic relicto ipsi coeptum prosequuntur iter, ubique ob imperatoris signum humaniter suscepti.

Pluribus tamen in locis ob fluminum inundationes pedem sistere coacti sunt, ut etiam tres annos citro ultroque absumpserint, priusquam ad portum civitatis Armeniorum Galza nomine pervenerint. A Glaza recta ad Anconam tendunt anno scilicet Domini MCCLXXII, mense Aprili.

CAPUT V

Quomodo summi Pontificis exspectaverint creationem

Ingressi autem urbem Anconam audierunt Dominum Clementem Papam quartum nuper defunctum aliumque neminem in locum eius surrogatum: de quo non parum contristati sunt.

Erat tunc Anconae legatus quidam sedis Apostolicae, dominus scilicet Thedaldus, Comes de Placentia, cui cuncta, quae in commissis habuerunt, exponentes iudicabant, quomodo a magno Cham missi fuissent. Ille vero consulebat, ut novi Pontificis exspectarent creationem. Abeuntes itaque interim Venetias suos invisuri et illic quousque alius institueretur Pontifex mansuri, invenit Nicolaus Paulus uxorem suam extremum clausisse diem, quippe quam in recessu suo praegnantem reliquerat: filium vero, Marcum nomine, qui iam annos aetatis XV habebat atque postea hunc librum conscripsit, sanum et incolumem invenit. Porro electio Romani Pontificis ad duos usque annos est protracta.

CAPUT VI

Qualiter regressi sint ad regem Tartarorum

Annis duobus, postquam redierunt in patriam, elapsis memorati duo fratres timentes imperatoris Tartarorum turbationem, quem ipsorum reditum sciebant exspectare, revertuntur Anconam ad legatum secum ducentes Marcum filium longi itineris futurum comitem.

Acceptis a legato litteris, quas Tartarorum imperatori deferrent, in quibus plenius imperator edocebatur ea, quae fidem concernunt catholicam, abire iterum in Orientem disponunt. Illisque paululum ab Ancona digressis nuntii veniunt a Cardinalibus ad legatum indicantes illi se in summum electum Pontificem, postea Gregorium dictum.

Quo audito illi commissis nuntiis Venetus revocat et ne abeant monet, parans alias illis litteras, quas Tartarorum offerrent summo principi. Quibus et duos adiunxit fratres praedicatores, viros probitate et literatura conspicuos, quorum unus Nicolaus, alius vero Guilelmus Tripolitanus vocabatur, qui tunc Anconae moram trahebant.

Abeuntes itaque una venerunt ad Glaciam portum maris in Armenia. Et quoniam Sultanus Babyloniae tunc magno coacto exercitu Armenos invaserat, coeperunt memorati fratres sibi timere atque viarum volentes vitare discrimina et guerrarum pericula, cum magistro templi in Armenia manserunt, nam non semel in mortis periculum inciderunt. Nuntii vero Veneti omni sese periculo exponentes cum multis laboribus et magna difficultate ad Tartarorum imperatorem in civitatem, quae Clemenisu appellatur, pervenerunt; nam iter eorum hiemali tempore propter nives et frigora atque aquarum inundationes saepe ad longum tempus impediebatur.

Porro rex Cublai audiens eos adventantes, qui adhuc longissime aberant, per quadraginta diaetas nuntios illis obviam misit, qui eos conducerent et necessaria quaeque pro itinere suppeditarent.

CAPUT VII

Quomodo Veneti a Tartarorum imperatore suscepti sunt (!)

Regis itaque curiam adeuntes et ante conspectum eius ducti prociderunt coram eo in faciem reverentiam consuetam exhibentes. A quo humaniter suscepti iubentur surgere et, qualiter varia viarum penetrarint discrimina, quidve cum Romano egerint pontifice, iubet enarrare. Illi vero cuncta ordine exponunt et allatas pontificis litteras imperatori exhibent. Qua de re rex mirum in modum laetatus fidelem illorum commendavit solicitudinem. Oleum quoque de lampade dominici sepulchri allatum et oblatum accepit ab illis et cum honore reponi iussit. Et cum intellexisset Marcum Nicolai esse filium, blanda facie illum suscepit omnesque tres illos patrem et filium atque patruum tali dignatione prosecutus est, ut ab omnibus aulicis deinceps susciperentur et in honore haberentur.

CAPUT VIII

M. Paulus quam gratus factus sit Tartarorum Imperatori

Marcus itaque brevi tempore in aula magni Cham Tartarorum addiscens mores atque quattuor varias gentes linguas edoctus, quas nedum legere verum et scribere didicit, omnibus carus effectus est et imprimis imperatori. Qui ut hominis prudentiam magis conspicuam redderet, negotium illi commisit in longinqua expediendum regione, ad quam sex mensium spatio vix pervenire poterat. Ille vero prudenter omnia gerens non sine laude et principis gratia, quae in mandatis acceperat, transegit. Et sciens imperatorem oblectari novitatibus diligenter scrutatus est in regionibus, quas pertransivit, consuetudines et mores hominum, conditiones et naturas animalium atque harum rerum veridica relatione mirum in modum sibi devinxit regem, ut etiam rex in magnis obeundis regni negotiis hoc uteretur per XVII annos viro, mittens illum ad diversas latissimi imperii sui terras. Is vero praeter id quod regis exsequebatur causas etiam terrarum observabat proprietates provinciarum et civitatum considerabat situs et quae mira in locis vel contigerunt vel inveniuntur calamo excipiens tandem nobis occidentalibus patefecit, id quod secundus liber explicat.

CAPUT IX

Quomodo Veneti post aliquot annos obtenta licentia redire disposuerint

Morantes autem aliquanto tempore Veneti apud magnum Cham patriae visendae accensi desiderio a rege abeundi licentiam petunt. Is vero eorum oblectatus praesentia difficile ad id inclinari potuit. Accidit tamen interea, ut rex Indorum, Argon nomine, tres insignes viros mitteret ad curiam magni Cublai, quorum nomina fuerunt Culatai, Ribusca et Coila, qui agerent cum eo, ut aliquam ex prosapia sua ei traderet in uxorem. Nam uxor eius, Balgana nomine, nuper mortua in testamento reliquerat et maritum adiuraverat, ne ab alia quam a sua familia aliam duceret uxorem. Rex itaque Cublai illorum obsecutus petitioni puellam quandam XVII annorum, nomine Gogatim, e stemmate suo prognatam illis associat inque uxorem Argonis consecrat. Nuntii vero, cum reginam adducturi essent et advertissent Venetos patriam suam sitire, rogabant Cublai regem, ut pro honore regis Argonis hos secum abire permitteret, qui novam reginam in Indiam conducerent et inde ad loca sua reverterentur. Ille procerum instantia et petitione devictus etiam invitus Venetos abire permisit.

CAPUT X

Quomodo Venetias redierint

Solventes itaque a Cublai aula quattuordecim paratas naves et sufficienti commeatu oneratas, quarum quaelibet quattuor malos atque totidem vela habebat, intrantes acceperunt a rege duas tabulas aureas regali charactere insignitas, quas per omne imperium suum et per tam multas provincias praefectis ostenderent, a quibus securum conductum victualia et alia necessaria perciperent. Adiunxit quoque illis ambasiatores aliquos ad summum pontificem et ad reliquos quosdam Christianos reges.

Et navigio hinc discedentes post tres menses venerunt ad insulam quandam Iana nomine, et inde per Indicum vagantes mare  post multum tempore veniunt ad regis Argonis palatium allatamque illi praesentant puellam. At ille filio suo tradidit uxorem. Plurimi autem desiderati sunt ex his sescentis viris, quos pro adducenda puella rex ad Tartaros misit, qui in itenere eundo et redeundo spiritum exhalarunt.

Porro Veneti cum ambasiatoribus hinc recedentes ab alio Vicerege, qui regno pueri loco Praeerat, Acata nomine, alias duas aureas commendatitias tabulas more gentis illius acceperunt atque salvi cum honore ex regno illo deducti sunt et post multum temporis multis exantlatis laboribus protegente domino Constantinopolim perveniunt, atque inde cum divitiis et honorifico comitatu incolumes Venetias redierunt anno scilicet Domini millesimo ducentesimo nonagesimo quinto, gratias agentes deo, qui eos de periculis multis liberatos salvos domum reduxit.

Haec a principio huius libri breviter et summitate annotare libuit, ut lectori constet, quomodo et qua occasione Marcus Paulus Venetus, huius libri compilator, haec, quae sequuntur, omnia investigare potuerit.

LIBER SECUNDUS

CAPUT I

De potentia et magnificentia Cublai Regis maximi Tartarorum

In hoc secundo libro scribere institui de magnificentia, pompa, sumptuositate, potentia, divitiis et imperii administratione Cublai, Tartarorum summi imperatoris, qui nostro aevo regni sceptra gubernat. Is enim in sua magnificentia et dominio longe superat omnes praedecessores suos adeo ampliavit imperii sui limites, ut fere totum oreintem suae habebat subiectum potestati.

Is ex prosapia Chinchis, primi Tartarorum principis, satus sextus imperator illius terrae fuit, anno scilicet domini MCCLVI regnare incipiens et populo magna sapientia et gravitate praesidens. Est vir strenuus in armis exercitatus corpore robustus atque animo ad res gerendas promptus consilio pollens et in populi gubernatione providus atque circumspectus. Nam priusquam imperii consequeretur fasces saepe strenuum in bellis egit militem atque in cunctis ut prudentem virum se gerebat. Interim tamen, quo regno praefuit, non nisi semel ad pugnam processit, sed filios suos et alios aulicos loco sui illuc destinavit.

CAPUT II

Qualiter Cublai rex a patruo suo Naiam rebellionem sustinuit

CAPUT III

Qualiter Cublai se contra hostes munivit

CAPUT IV

Quomodo Cublai devicerit Naiam

CAPUT V

Quomodo Naiam suffocatus fuerit
CAPUT VI

Compescit Cublai Iudaeos et Saracenos, crucis Christi contemptores

Porro Iudaei et Saraceni, qui in exercitu Cublai fuerunt, coeperunt Christianis, qui cum Naiam venerant, exprobrare et dicere, quod Christus, cuius signum Naiam in vexillo habuerat, non potuerit suis auxilio esse: Hasque contumelias cottidie Christianis obiecerunt, Christi potentiam ut inanem irridentes. Christiani vero, qui ad regis Cublai oboedientiam venerant, indignum rati, ut talia ferrent convicia, quae gloriam Christi minuerent, conquesti sunt imperatori, quales illis inferrentur iniuriae. At ille convocans Iudaeos et Saracenos ad Christianos conversus ait: “Deus vester et crux eius noluit quidem Naiam praesidium ullum ferre: Verum vos propterea nolite erubescere, quoniam Deus bonus et iustus iniustitiae et iniquitati patrocinari minime debuit. Naiam domini sui proditor exstitit atque contra omnem aequitatem rebellionem excitavit et quidem Dei vestri auxilium in sua malitia imploravit. Sed ille ut deus bonus et rectus noluit favere illius criminibus.»

Unde mandans Iudaeis et Saracenis ceterisque Christiani nominis baphematoribus interdicebat, ne ullus eorum Christianorum deum aut crucem amplius blasphemare praesumeret. Sic illis silentium impositum est. Cublai vero tumultu sedato cum victoria et gaudio ad civitatem suam Cambalu est reversus.

CAPUT VII

Qualiter magnus Cham remuneret milites suos parta victoria

CAPUT VIII

De forma Cublai atque uxoribus, filiis et ancillis eius

Rex Cublai est homo admodum pulcher, statura mediocri, non nimis pinguis, nec nimis macilentus, faciem habet rubicundam atque candidam, oculos magnos nasum pulchrum et omnia corporis lineamenta debita proportione consistentia.

Habet uxores IV, quas legitimas censet et succedit ei in regno (!) primae uxoris primogenitus. Et quaelibet harum quattuor peculiarem curiam eamque regalem in proprio palatio tenet habens circiter trecentas electas pedissequas et famulas multosque ministros eunuchos et aliam familiam plurimam.

Habet praeterea rex ipse concubinas multas. Nam est inter Tartaros natio quaedam, quae dicitus Ungrac, quae mulieres habet admodum formosas et moribus conspicuas: De quibus nutrit in palatio suo circiter centum, quae scilicet elegantioris sunt formae. Et super has constituit matronas quasdam, quarum officium est, ut illarum curam gerant et diligenter considerent, quando in infirmitatem ceciderint aut maculam aliquam contraxerint: alioquin regis complexibus frui non poterunt.

Ex his concubinis sex deputantur tribus diebus ac noctibus pro custodiae regiae camerae: et dum rex vadit dormitum aut e lecto mane prosilit, assistunt ei ut ministrae atque in cubiculo eius dormiunt. Quarta vero die sex aliae prioribus in dicto ministerio succedunt, tribus diebus et totidem noctibus regi obsequentes. Et his rursum aliae sex succedunt: continuaturque haec permutatio, donec omnes centum ministerio regis fuerint adhibitae.

Porro de quattuor legitimis uxoribus habet rex Cublai XXII filios vocatusque fuit primae uxoris primogenitus Chincis, qui illi successurus erat in imperio, nisi ante patrem in fata concessisset. Is itaque reliquit filium, nomine Temur, qui est homo strenuus, prudens et in militia exercitatus succedetque avo in imperio loco patris sui defuncti.

Ceterum de ancillis et famulabus suis habet rex Cublai XXVII filios: qui omnes in aula sua sunt magni barones.

CAPUT IX

De palatio eius quod est in Cambalu et loci amoenitate

Tribus anni mensibus, nempe Decembri, Ianuario et Februario, Cublai rex in regia civitate Cambalu moratur, ubi palatium habet miro artificio exstructum. Ambitus enim eius continet milliaria IIII, quadratura qualibet unum milliare complectente. Et est murus is spissus valde, decem passibus in altum consurgens. Superficies eius extrinseca colore albo et rubeo nitet. In singulis quattuor muri angulis palatium pulchrum et magnum fortalitii loco conditum est. Sic in medio cuiuslibet quattuor murorum palatium egregium extructum est: eaque in universum octo sunt. In his conservantur arma, instrumenta, tormenta et vasa bellica: nempe arcus, sagittae, pharetrae, calcaria, frena, lanceae, clavae, funiculi arcuum et reliqua, quae in bello necessaria sunt, singulaque armorum genera in singulis posita sunt palatiis. Porro facies palatii, quae meridiem respicit quinque habet portas: [image: image8.jpg]


quarum media maior est omnibus nec umquam aperitur nisi pro regis introitu. Nam nulli per eam patet ingressus nisi soli regi. Sed haec habet duas minores collaterales portas, per quas ingrediuntur reliqui, qui regem comitantur. Quaelibet vero reliquarum trium facierum unicam dumtaxat in medio habet portam, per quam quisque ingredi potest.


Ceterum intra memoratum murum alius murus cingit hoc regium castrum habens ut prior murus in angulis et meditulliis eorum octo palatia, in quibus continentur alia vasa et pretiosa iocalia regis. In spatio vero medio interiori est regium palatium, habitaculum scilicet, in quo rex moratur. Hoc palatium caret solario: pavimentum vero eius exteriori fundo praeeminet decem palmis. Tectum eius altum est valde, pictura decoratum. Parietes aularum et conclavium auro et ergento fulgent. Ubique picturae pulcherrimae et bellicarum rerum historiae sese ingredientium oculis offerunt vivaci colore et rutilanti auro coruscantes.

In aula maiori ad mensam simul recumbunt circiter sex hominum milia. Intra dictos muros totum castrum ambientes sunt plurima viridaria atque prata lignis pomiferis atque variis consita arboribus. Discurrunt etiam per haec viridaria animalia silvestria ut cervici et animantia, ex quibus muscm colligitur, caprae, damulae et aliarum specierum animalia.

Versus Aquilonem vero sunt vivaria, in quibus meliores quique pisces, qui haberi possunt, nutriuntur. In lacum illum ingreditur fluvius quidam et rursus egreditur, cratibus ferreis loco introitus et exitus communitio, ne pisces elabi queant.

Extra palatium spatio unius levae est monticulus quidam centum passibus in altum erectus, cuius circumferentia milliaris continet spatium arboribus semper virentibus consitus. In hunc montem iubet rex arbores quasque optimas e remotis partibus adduci onerans illis elephantos; extrahuntur enim cum radicibus et transplantantur in hunc montem. Et quoniam is mons perpetuo viret, vocatur Mons viridis. In cacumine eius est palatium egregium viridi disterminatum colore, in quo magnus Cham saepe genio vacat.

Est et aliud magnum palatium seu castrum iuxta magni Cham exstructum castrum, in quo Temur primogenitus eius illi imperio successurus cum aulicis suis magnifice et regaliter vivit. Nam amplissimam habet auctoritatem et sigillum imperiale - verum magno Cham ut domino subiectus.

CAPUT X

Descriptio civitatis Cambalu

CAPUT XIII

De magnifico apparatu conviviorum eius

Pompa, quae in conviviis regis observatur, tali celebratur ordine: Cum propter festum aliquod aut aliam rationabilem causam imperator voluerit in maiori aula convivium instituere, mensa eius ceteris mensis sublimior ad aquilonarem diem partem ponitur, et rex iuxta eam sedens vertit faciem ad meridiem, habens ad sinistram reginam maiorem principalem scilicet uxorem, et ad dextram filios atque nepotes, et qui de regali sunt prosapia. Ipsorum tamen mensa est in demissiori loco, ut vix attingant pedes capitibus suis. Reliqui vero barones et milites sedent adhuc in demissiori loco, habentes singuli uxores suas ad sinistram collocatas tenetque quilibet Dux et nobilis gradum suum et ordinem sicut et uxores eorum. Nam omnes nobiles in curia imperatoris tempore solemnitatis pransuri ducunt secum uxores suas. Et imperator ipse, dum in mensa sua recumbit, poterit ad omnes deflectere oculos suos, qui in aula illa convivantur.

Porro extra aulam illam regiam sunt etiam aliae aulae collaterales, in quibus solemnitatum tempore nonnumquam quadraginta milia hominum cibantur, quorum multi sunt aulici, alii vero feuda ab imperatore renovantes: ioculatorum quoque et mimorum concurrentium non est numerus.

Proinde in medio aulae regiae vas quoddam in aula erigitur, ex quo vinum aut alius quispiam optimus potus in modum fontis scaturit, IV aliis doliis aureis hinc inde sitis, quae vini illius fluentia suscipiunt. Et ex doliis hauritur vinum, quod discumbentibus largiter apponatur. Nemo autem in hac discumbens aula alio quam aureo utitur poculo.

Dici non potest, quantus sit apparatus, et quanta magnificentia in vasis et omnibus utentibus, quando magnus Cham in aula sua regia publice discumbit.

Porro principes, qui regi discumbenti ministrant, omnes delicatissimo serico panno ora sua cooperiunt, ne ipsorum flatus seu halitus quoquo modo regium cibum aut potum contingere queat. Et cum imperator scyphum levat, ut bibat, omnes circumstantes citharoedi et musicorum instrumentorum lusores, instrumentorum suorum chordas tangunt et suavissimam edunt melodiam: atque ceteri aulae ministri interim genu flectunt. De cibis, qui ad mensam deferuntur, non est, ut quicquam scribam, quam opipari sint et delicati et quam magnifice et pompatice inferantur. Prandio finito accedunt citharoedi et harmoniaci, quique concentores, ioculatores et nigromantici, qui miras melodias et miros gestus ante regis mensam edunt, quibus illius animum iucundum reddunt et in hilaritatem solvunt.

CAPUT XIII

Qualis magnificentia servetur in natali regis

Servant omnes Tartari hunc morem, ut diem natalem Domini sui honorificentissime celebrent. Festum vero natale magni Cham Cublai est vicesimo octavo die Septembris et hunc diem celebriorem ducit quam ullum totius anni diem, excepta festivitate Calendarum Februarii, qua annum suum incipiunt.

In natali itaque suo rex induitur veste aurea preciosissima et omnes aulici similiter optimis et melioribus, quae habent, induuntur vestimentis. Quibus singulis rex donat aureas zonas magni valoris et calceamenta de camuco parata, filo consuta argenteo, adeoque singuli ad honorem regis ornare se student, ut nullus non regiam prae se ferat formam. Haec autem pompa nedum in regis natalifit, verum et in aliis festivitatibus, quas Tartari per annum habent, numero tredecim, pro quibus rex annuatim aulicis suis pretiosissimas largitur vestes, ornatas auro, margaritis et lapidibus aliis pretiosis, una cum zonis et calceamentis, ut iam praemisimus. Nec sunt aulicorum vestes discolores a regia veste. Servatur etiam haec consuetudo apud Tartaros, ut in natali magni Cham omnes reges, principes et nobiles, qui ditioni illius subiecti sunt, mittant illi, ut imperatori suo, donaria.

Et qui conditionem aliquam aut officium ab eo impetrare cupiunt, postulationes suas duodecim baronibus, qui ad hoc ipsum constituti sunt, offerunt, et quod illi decernunt, perinde est ac si imperator ipse respondisset.

Astringuntur etiam omnes populi, cuiuscumque sint fidei aut sectae, sive Christiani, sive Iudaei, sive Tartari ceterique pagani, ut deos suos solemniter invocent pro vita, incolumitate et prosperitate magni Cham.

CAPUT XV

De initio anni, quod solemniter celebrant Tartari

In die Calendarum Februarii, qui initium est anni Tartarici, magnus Cham et omnes Tartari, ubicumque sunt, maximum et solemne celebrant festum, omnesque unanimiter - tam viri quam mulieres - student albis indui vestibus, vocantes diem illum festivitatem alborum. Nam credunt vestem albam bonum habere fatum: ideo ut toto anno fortuna illis sit propitia, in anni initio albis induuntur.

Porro civitatum rectores et provinciarum praefecti, memores officii sui, mittunt imperatori hoc die munera aurea et argentea, uniones et gemmas, pannos pretiosissimos et equos candidi coloris: unde nonnumquam fieri solet, ut regi in hoc festo offerantur centum milia equorum alborum. Sic ceteri Tartari sibi invicem munera mittunt ab initio anni, idque ominis gratia, credentes omnia per annum felicius successura.

In hoc denique festo omnes elephanti, quos habet imperator, numero quinque milia, ducuntur ad curiam, vestiti tapetis, in quibus pictae sunt imagines variae animalium et avium, portantes in umeris suis capsas plenas aureis et argenteis vasis, quibus opus habetur pro festo alborum magnifice celebrando. Multi quoque cameli pulcherrimis cooperti pannis adducuntur, qui alia apportant, quae pro tanto convivio sunt necessaria.

Illucescente autem die Alborum omnes reges, duces, barones, milites, medici, astrologi, praefecti provinciarum atque exercituum et alii imperatoris officiales ad aulam regis conveniunt, et quibus locus in ea contingere nequit ob hominum multitudinem, hi collaterales ingrediuntur aulas. Cunctis itaque in suo ordine et gradu sedentibus iuxta cuiuslibet officii dignitatem surgit unus in medio et alta voce clamat: “Iclinate et adorate!” Hac voce facta consurgunt omnes celeriter et genu flectunt fronteque ad terram demissa quasi Deum adorant et id quattuor faciunt vicibus.

Adoratione completa vadunt omnes suo ordine ad altare, quod in aula positum consistit super unam tabulam depictam rubeo colore, in qua scriptum est nomen magni Cham, arreptoque turibulo pulcherrimo et redolentibus speciebus illi impositis ad honorem magni Cham cum multa reverentia tabulam ipsam et altare suffumigant et ad sua redeunt loca.

Turificatione ista nefaria completa quilibet in conspectu imperatoris offert munera illa, de quibus supra diximus.

His omnibus rite peractis parantur mensae et fit solemnissimum prandium edentes et bibentes cum laetitia magna.

Quo finito modulatores et ioculatores accedunt et suis concentibus atque gestibus omnium mentes exhilarant.

In huiusmodi denique festis ducitur ad regem leo unus domesticus, qui ad pedes illius ut catulus mansuetus iacens dominum suum agnoscit.

